
KUALA LUMPUR, 6 Nov (Bernama) -- Timbalan Perdana Menteri Tan Sri Muhyiddin Yassin
malam ini meluangkan masa menonton 'Asia Pacific Junior Original Concert 2012' yang
menghimpunkan pemuzik remaja sembilan negara, termasuk Malaysia.

Konsert yang berlangsung di Dewan Filhamonik Petronas di sini merupakan platform kepada
pemuzik di bawah usia 15 tahun, yang mendalami bidang itu di Sekolah Muzik Yamaha,
menyerlahkan bakat masing-masing.

Selain empat wakil Malaysia, konsert itu disertai masing-masing seorang pemuzik dari China,
Hong Kong, Indonesia, Korea, Mexico, Singapura, Taiwan dan Thailand.

Berlangsung selama 90 minit di depan kira-kira 800 penonton, persembahan dimulakan
peserta Korea berusia lapan tahun, Kim Doyean, yang menggubah lagu 'Jump Jump' menerusi
instrumen piano.

Peserta Malaysia ialah Mak En, 9, dan Adriana Chew Jia Yi, 13, yang memainkan instrumen
'electone’ serta Bridget Yee Jan Tung, 8, dan Vincent Ong, 11, yang memainkan lagu gubahan
masing-masing menggunakan piano.

Turut hadir isteri Timbalan Perdana Menteri Puan Sri Noorainee Abdul Rahman dan Presiden
Yamaha Music Foundation Mitsuru Umemura.

